
ZORIONTSUAK BAKEAREN BILA DABILTZANAK

Bakea bila ezazue. Zeregin izugarria,horren banatuta dagoen mundu honetan, oihan bat dirudien mundu honetan, indartsuenaren legea nagusi duen mundu honetan.

Bakea bila ezazue. Zer den eta zer izan beharko lukeen azter ezazue: mundua bat izan dadila.

Zoriontsuak bake horren bila dabiltzanak, lan horretan saiatzen direnak, zubiak eraikitzen dituztenak, guztion elkartasuna lortu nahi dutenak…

Zoriontsuak auzokoari entzuten diotenak, elkarrizketa bultzatzen dutenak, konfiantza dutenak, entzuten dakitenak, errespetuz jokatzen dutenak…

Ototiza

Hurbil dugu Jauna, 

Maitasunez jokatzen duenarengandik hurbil,

Bakearen alde lan egiten duenarengandik hurbil.

Jainkoa hortxe aurkituko duzue,

Askatasunaren alde kantatzen duenaren ondoan.

Jesus bera da, Jauna, ezagutuko duzue, 

bera da Bizia, Bera Egia,

Bera da guztion bakea.

ETSAIA SAKABANATUZ 
GARAIPENA LORTUKO DUZU
Batzuetan gure jokabideen bidez egia bihurtzen dugu esamolde hau: “Etsaia sakabanatuz….”

Inbidiak, elkarren arteko lehiak, indarkeriak, konplexuak, gorrotoak, handinahiak bultzatuta gure arteko harremanak okertu egiten dira, guztiok nahi dugun bakea galduz. Geurekoikerian erori eta sentimendu hori gure bihotzari gainjartzen diogulako gertatzen da hori.
Babelgo dorrea eraiki zuten gizon haien antzeko bihurtu gara: gor eta mutu bihurtu gara, ez dugu hitzak erabili beharrik, ez baitiogu inori entzuten, gure ikuspuntua baino ez dugu kontutan hartzen, eta gure ideiak besteei ezartzen saiatzen gara.

Eta Babel da gauzak ongi ez egitearen testigantzarik garbiena: geurekoikeriaren eta norberak bere buruari bakarrik begiratzearen lekuko dugu.
Ototiza

Jauna, bihur nazazu bakea lortzeko tresna.

Gorrotoa den lekuan, maitasuna erein dezadala;

Irainak diren tokian, barkamena;

Ikusi ezina den tokian, batasuna;

Etsipena den tokian, itxaropena;

Atsekabea den tokian, alaitasuna;

Itzala den tokian, argia.

ERRABINOAREN NAHIA

Irlandako Belfast hirian, apaiz katoliko bat, artzain protestante bat eta errabino judutar bat eztabaida teologiko batean ari ziren. Bat-batean, aingeru bat agertu zitzaien eta esan zien: “Jainkoaren bedeinkazioa zuentzat. Bakoitzak bakearen aldeko gurari bat esan dezala eta Jainkoak bete egingo du.”

Artzaina hasi zen: “Gure irla honetatik alde egin dezatela katoliko guztiek, eta bakea izango dugu.”

Ondoren apaizak: “Irlandako lur santu hauetatik joan daitezela protestante guztiak, eta bakean biziko gara.”

Eta, azkenik, errabinoak esan zuen: “Bi gizon hauen nahia betetzen bada, nahikoa dut.”

Batzuetan elkarrekin bizitzea, harreman onak izatea edota pentsamenduz berdinak ez direnekin bakean bizitzea kosta egiten zaigu, eta gure arrazoia guztien gainetik jartzen saiatzen gara.
Otoitza

Zure aurrean, Jauna, talde bat osatu dugu.

Lagun-hurkoaren maitasuna sentitzen dugu.

Gure indarrak eskuak elkartu ditu,

Eta bihotzak Zurekin elkartu gaitu.

Jauna, elkar maite nahi dugu,

Inor bazterrera utzi gabe.

Pozik bizi nahi dugu,

Eta haserreak ez gaitzala elkarrengandik banandu. 

JESUS FUTBOLEAN
Jesusek futbol partidurik ez zuela inoiz ikusi esan zigun. Beraz, lagunekin batera gurekin etortzeko esan genion behin.

Lehenengo gola etxekoek lortu zuten, eta Jesus txaloka hasi zen, txapela airera botaz. Ondoren, kanpokoek sartu zuten gola. Eta orduan ere Jesusek txalo egiteari ekin zion gogotik, berriro ere txapela airera jaurtikiz.

Jokabide horrek harritu egin zuen atzean genuen gizon bat. Bizkarrean kolpetxo bat eman zion Jesusi eta hala galdetu zion: “Zu noren aldekoa zara, jauna?”
“Ni?” –erantzun zion Jesusek gustura. “Ni ez naiz inor animatzen ari. Joko honekin gozatu besterik ez dut egiten.”
Otoitza

Jesusek berarekin elkarturik,

Itxaropenaren eta bakearen zeinu izan gaitezen nahi du;

Horrela, gugan bizi berri baten egunsentia sortzeko.

Guztion artean Jainkoaren maitasuna goretsi nahi dugu,

Ogia guztion artean banatu nahi dugu,

Beti ere Jaunaren gorputzean bildurik,

Borroka konetan elkarturik, gure kantuetan bildurik.
Maitasuna ezagutu dugu.

Gure ideala maitasunean oinarritu dugu.

JESUKRISTO BAKARRA DA
Paulo apostolua Jesusen mezuak erakarri zuen eta kristautasunaren barnean, Jesusen jarraitzaile guztien artean batasuna eta bakea jorratzen ahalegindu zen.

Paulok bere idatzietan gure bereizkerien gainetik Jesusenganako fedeak elkartu behar gaituela dio, fede horrek lagunduko baitigu gure akats eta desadostasunak era baketsuan gainditzen.

“Senideok, Jesukristo gure Jaunaren izenean, arren eskatzen dizuet: bat etor zaitezte guztiok eta ez bedi izan zatiketarik zuen artean. Bizi elkar ongi harturik, ikuspegi eta iritzi bat bera duzuela.” 
Otoitza

Zu zara, Jesus Jauna,

Elizak osatzen duen gorputz bakar horren buru.

Guztiok gara batasun horren atal.

Izpiritu beraren baitan bataiatu gaituzte,

Zugan batasunean bil gaitzazu, Jauna.

Elkarrekin bizitzen, elkarri barkatzen ikas dezagula.

Barre egiten duenarekin barre egin dezagun,

Negar egiten duenarekin, negar;

Gure poz eta atsekabeak batera bil ditzagun.

Jauna, zure zerbitzari gaituzunoi, erakuts iezaguzu

Bakearen bidea jarraitzen,

Hitzez ez ezik ekintzez ere,
Mundu osoak zure jarraitzaile garela ikus dezan, 

Eta bakearen hziak zabaltzen joan gaitezen. 

